
ქრონიკული დაავადებების სამკურნალო მედიკამენტებით უზრუნველყოფის სახელმწიფო პროგრამის მიმწოდებელთა შერჩევის კრიტერიუმების, სერვისის მიწოდების პირობებისა და სხვა ფუნქცია-ვალდებულებების განსაზღვრის შესახებ


„2019 წლის ჯანმრთელობის დაცვის სახელმწიფო პროგრამების დამტკიცების შესახებ“ საქართველოს მთავრობის 2018 წლის 31 დეკემბრის №693 დადგენილების N21 დანართის – („ქრონიკული დაავადებების სამკურნალო მედიკამენტებით უზრუნველყოფის პროგრამა“) მე-9 მუხლის მე-6 პუნქტის შესაბამისად,

ვბრძანებ:


1. „2018 წლის ჯანმრთელობის დაცვის სახელმწიფო პროგრამების დამტკიცების შესახებ“ საქართველოს მთავრობის 2018 წლის 31 დეკემბრის №693 დადგენილების N21 დანართით გათვალისწინებული - ქრონიკული დაავადებების სამკურნალო მედიკამენტებით უზრუნველყოფის პროგრამის (შემდგომში - პროგრამა) ფარგლებში:

ა) განისაზღვროს სერვისის მიმწოდებელთა მინიმალური რაოდენობა ქვეყნის მასშტაბით, დანართი 1-ის შესაბამისად;
ბ) სერვისის მიმწოდებელთა შერჩევისას გათვალისწინებულ იქნას შემდეგი პირობები: 

ბ.ა) სერვისის მიმწოდებელის სტატუსის მაძიებელი (შემდგომში - მაძიებელი) წარმოადგენს იურიდიულ პირს (შემდგომში - ფარმაცევტულ კომპანიას), რომელიც ფლობს ფარმაცევტული პროდუქტის საცალო რეალიზაციის უფლების მქონე დაწესებულებების (შემდგომში - აფთიაქი) ქსელს ქვეყნის მასშტაბით;

ბ.ბ) მაძიებლად ერთზე მეტი პირის განაცხადის დარეგისტრირების შემთხვევაში, დანართი 1-ით განსაზღვრულ ცალკეულ ლოკაციაზე სერვისის მიმწოდებლის შერჩევისას, უპირატესობა ენიჭება იმ ფარმაცევტულ კომპანიას, რომელიც ფლობს აფთიაქს ამ ლოკაციაზე. ორი ან მეტი  მაძიებლის დაფიქსირების შემთხვევაში საკითხი გადაწყდება მაძიებელთა შორის შეთანხმების პრინციპით, განმახორციელებელთან კონსულტაციით.


2. განმახორციელებლის მიერ პროგრამის ფარგლებში სერვისის მიმწოდებელთა დამატებითი გაფართოვების საჭიროების დაფიქსირების შემთხვევაში, ამ ბრძანების პირველი პუნქტის ,,ბ“ ქვეპუნქტის  ფარგლებში შერჩეულ სერვისის მიმწოდებლებს მიეცეთ უფლება, პროგრამის განმახორციელებელთან წერილობითი შემოთავაზებისა და შეთანხმების საფუძველზე, საკუთარი შეხედულებისამებრ შერჩეულ დამატებით ლოკაციებზე გამოყონ აფთიაქები პროგრამული ფარმაცევტული პროდუქტის გაცემის მიზნით.

3. ამ ბრძანების პირველი პუნქტის ,,ბ“ ქვეპუნქტის  ფარგლებში შერჩეულმა სერვისის მიმწოდებელმა უნდა უზრუნველყოს:

ა) მინისტრის შესაბამისი ბრძანებით განსაზღვრული პროგრამული ფარმაცევტული პროდუქტის ბენეფიციარებისათვის შეუფერხებელი მიწოდება ქ. თბილისსა და რეგიონებში, ამ ბრძანების პირველი პუნქტის ,,ა“ ქვეპუნქტისა და მე-2 პუნქტის ფარგლებში შერჩეული აფთიაქების მეშვეობით;

ბ) განმახორციელებლის მიერ შესყიდული პროგრამული ფარმაცევტული პროდუქტის გაცემა/განაწილება ბენეფიციარებზე, ერთიან ელექტრონულ სისტემაში არსებული ინფორმაციის (მონაცემების), თვითონ ბენეფიციარის ან მისი ნდობით აღჭურვილი პირის მიერ პირადობის დამადასტურებელი დოკუმენტ(ებ)ისა და რეცეპტის წარდგენის საფუძველზე, შერჩეულ აფთიაქებში;

გ) შერჩეულ აფთიაქებში პროგრამული ფარმაცევტული პროდუქტის მოქმედების ვადებისა და მარაგების კონტროლი;

დ) ბენეფიციარებისათვის პროგრამული ფარმაცევტული პროდუქტის შესახებ  დეტალური ინფორმაციის/შესაბამისი მასალების განთავსება შერჩეულ აფთიაქებში თვალსაჩინო ადგილას.


4. ბრძანება ძალაშია ხელმოწერისთანავე.

5. ბრძანების შესრულებაზე კონტროლი დაევალოს სსიპ სოციალური მომსახურების სააგენტოს.



მინისტრი                                                                                                                          დ. სერგეენკო
